
I FINO’ CHAMORU: GI MINENHALOM I TAOTAO TÅNO’ GI INABIBAN HINEMLO’ YAN GRÅSIA 
 

Manetnon i taotao tåno’, manadingan, manå’i minagof yan gråsia put i finatton i hinemlo’ ni’ dekko’ gi 
langhet kulan i atdao ya kahulo’ gi sankattan, mina’lak, mina’lak ta abiba i hinemlo’ ginen i kurason ya 
humuyong gi i fino’ I taotao tåno’, 
I fino’ CHamoru gi minenhalom i taotao tåno’ gi inabiban hinemlo’ yan gråsia. 
 
Biba! Biba! 
 
Mandanña’ ta’lo ni’ hagas ma diseha, manali’e’, manatoktok, yan ginen i hila’ mañaina, 
Manago’te åddeng ni’ minagof ya umesgen i taddong na siniente ni’ momongmong gi 
hinalom-ñiha. Masåffe i chinatsaga, triniste yan pinadesi ya mantinahgue nu i kinatma,       
trinankilu yan inangokko ginen i guinaiya yan respetu ni’ bobongbong gi i siniente siha  
I fino’ CHammoru gi minenhalom i taotao tåno’ gi inabiban hinemlo’ yan grasia 
 
Biba! Biba! 
 
Pues maila’ todos, ta fanmagof ta gopte i hinemlo’ sa’ måtto para hågu yan guåhu, para hita. 
Meggai chinatsaga, minalångu, yan pinadesi, lao ta ngaha’ hulo’ si Yu’os, ya ta gågao ni’  
ayudu-ña. Ti ta fanmaleffa na gaige para hågu yan guåhu, para hita. Ta håtsa i kannai-ta hulo’ gi 
langet, baba i kurason-ta ya u guaha diniseha, inangokko yan minetgot sa’ tumaiguini pa’å’-ta. 
Ta abiba i hinemlo’ yan maolek grasia ni’ måfatto ginen kurason-ta gi i fino’. 
Ta na’oppan, ta na’ hongga, ya ta na’fåmta’ i hinengge yan guinaiyan i taotao tåno’. 
 
Gopte! Gopte! 
 
Iyo-ta i fino’ CHamoru, i hila’ i mañaina-ta. Nihi ta abiba, ta gopte i minenhalom-ta. 
I Minenhalom Taotao Tano’, Hita! 
Manetnon i taotao tåno’, manadingan, manå’i minagof yan gråsia put I finatton i hinemlo’ ni’ 
måtto kulan i dinekko’ åtdao gi sankattan.  
Mina’lak, mina’lak ta abiba i hinemlo’, tåddong ginen i kurason ya umoppan gi fino’ i taotao 
tåno’. 
I Fino’ CHamoru gi Inabiban hinemlo’ yan gråsia.  
 
Gopte! Gopte! 


